BIZIKIDETZARAKO AKORDIOAK ETA KONPROMISOAK 
Konpromisoek harremanetan duten zentzua
Bizikidetzarako konpromisoak berdin-berdin sina daitezke ikasle baten eta haren taldekideen artean; ikasle baten eta irakasle-taldearen artean; talde baten eta haren irakasle edo tutorearen artean; bi pertsonen artean, haien arteko harremana hobetu nahi badute edo giza-harremanetan sortzen diren gatazkak gainditu nahi badituzte...
1. Konpromisoak jokabide arazoak edo arauak onartzeko arazoak daudenean
Abuztuaren 23ko 47/2010 Foru Dekretuaren 3. kapituluko 9. artikuluak ezartzen duenez, bizikidetzarako konpromisoak eskolako arazoak konpontzeko tresna izan daitezke, eta nahitaez hartu behar dira adostutako prozedura bat bukatzeko.
Ikastetxe bakoitzeko Bizikidetzarako erregelamenduak bide hori hartu, eta dituen beharren arabera arautzen du. Eredu gisa, adibide hau proposatzen dugu:
1. Ikasle batek jokabide arazoak edo arauak onartzeko arazoak baldin baditu, haren familiari bizikidetzarako konpromiso bat proposa dakioke. Konpromiso horren eragileak izanen dira ukitutako irakasleak, ikasleari laguntzen dioten beste profesional batzuk, familia eta interesduna bera. Konpromisoa hartzen duten alderdiak behartuta daude adostutako neurriak aplikatzera, bai eskola eremuan bai familian. 
Halaber, hezkuntza-komunitateko beste edozein kideren artean ere sinatu ahal izanen dira konpromiso horiek.
2. Ikasketaburuak kudeatuko ditu konpromisoak, bizikidetza batzordearen aholkuei jarraikiz, beharrezkoa izanez gero.  
3. Bizikidetza batzordeak konpromisoen jarraipena egiten lagunduko du, eta, betetzen ez badira, bestelako neurriak ere proposatu ahal izanen ditu. 
4. Alderdietako batek edo biek betetzen ez badute sinatutako akordioa:
- Aldez aurretik ezarritako hezkuntza-neurria ezarriko zaio alderdi bati edo biei.
- Astungarritzat joko da etorkizunean neurriak hartu behar direnean.
2. Konpromisoa bera ikasgai
Tutore edo irakasle batek bere taldeari konpromiso bat hartzeko proposamena egin diezaioke, arazo bat konpontzeko; baina, ikasgai gisa ere plantea dezake. Nahiz eta ez izan konpondu beharreko egoerarik, komeni da ikasleei konpromisoen zentzua eta mekanika erakustea, eguneroko gatazketan erabili ahal izan ditzaten. 
Irakaskuntza hori bideratzeko modu bat izan daiteke taldearekin konpromiso bat hartzea; adibidez, gatazkak prebenitzeko, arauak onartzen ikasteko, gelakideei laguntzeko.... Nahiz eta, printzipioz, arazorik ez egon.
Horretarako, tutoretza saio batean azal dezakegu zer den konpromiso bat, zer zentzu duen eta zer egitura. Jarraian, taldeka, proposamenak idatziko dira eta haietariko bat aukeratuko da, ikasleen lanaren alderdiak txertatuz, egokitzat jotzen bada. 
3. Konpromisoa, arazoak konpontzeko bitarteko gisa
Konpromiso bat hartzen bada harreman-gatazka bat konpontzeko taldearen eta irakasle-taldearen artean, edo funtzionamendu gai bat konpontzeko, tutoreak irakasleen beharrei buruzko informazioa bilduko du. Hasierako ebaluazioan egin daiteke, baina baita beharra sortzen denean ere.
Era berean, taldearen beharrei buruzko informazioa bilduko da, informazio horiek trukatuko dira eta proposamenak eginen dira, taldeka eztabaidatzeko. 
Konpromisoa prestatzea
Konpromiso bat prestatzeko, bizikidetza batzordearen aholkularitza eska daiteke, bai prestaketa fasean, bai haren jarraipena egitean. 
Oro har, ahalik eta eraginkortasunik handiena lortzeko, konpromisoek oinarrizko eduki jakin batzuk sartu behar dituzte eskema argi batean, alderdiek sakon uler dezaten haren zentzua, eta baita neurriaren helburua ere. 
Hona hemen konpromisoen eduki eta egiturari buruzko adibide batzuk, baliagarri izan daitezkeenak eskola-errendimenduan arazoak dituzten ikasle jakin batzuendako. 
1. Konpromiso orokorraren adibidea
Nik (1. alderdia) konpromiso hauek hartzen ditut:
-
-
-
Nik (2. alderdia) konpromiso hauek hartzen ditut:
-
-
-
Zer gertatuko da betetzen bada?
Zer gertatuko da betetzen ez bada?
Gure esku dago eta, beraz, ondorioak onartzen ditugu
Konpromisoa hartu duten bi alderdien sinadura
Data
2. Tutorearen konpromisoaren adibidea
Nik, tutoreak, konpromiso hauek hartzen ditut:
- Behar duzuen bakoitzean entzunen dizuet.
- Konponbiderako proposamenak egiten lagunduko dizuet.
- Arazoak konpontzerik lortu ez duzuenean, zuzenean esku hartuko dut.
Talde gisa, konpromiso hauek hartzen ditugu:
- Gure arazoak lasaitasunez eta jendea errespetatuz azalduko ditugu.
- Gatazkak elkarrizketaren bidez konpontzeko bideak onartzen ditugu, alderdi guztien onura bilatuz.
- Arazoa konpontzen zuzenean esku hartuko dugu, tutoreak eta taldeak erabaki duten bezala.
Zer gertatuko da betetzen bada?
Errespetuz, zuzen eta eraginkortasunez funtzionatzen ikasi izanen dugu.
Denok sentituko gara seguru eta justuki tratatuak. 
Ikasgelan giro ona izanen da, eta horri esker nota hobeak aterako ditugu.
Zer gertatuko da betetzen ez bada?
Gatazketan sortzen diren emozio negatiboek bultzatuta jokatzen badu inork, erraza da konpromisoa puskatzea errespetu faltekin, liskarrekin edo diziplina gabeziekin. Kasu horretan, ikastetxeko bizikidetzarako erregelamendua aplikatu beharko dugu.
Tutorea baldin bada konpromisoa bete ez duena, hartu duen konpromisoa gogoraraziko dio taldeak, eta konpontzeko edo zuzentzeko eskatuko dio. Arazoa konpontzen ez bada, taldeak laguntza eskatu ahal izanen dio beste irakasle bati edo ikastetxeko zuzendariari.
Taldea baldin bada konpromisoa bete ez duena, hartu duen konpromisoa oroitaraziko dio tutoreak, eta konpontzeko edo zuzentzeko eskatuko dio.  Arazoa konpontzen ez bada, ez du jarraituko taldearekin lankidetzan arazoa konpontzen, eta taldeak irakasleen erabakiak onartu beharko ditu.  
Gainera, litekeena da etsipenean erortzea, eta haserreak eta tirabirak sortzea gure arteko harremanetan. Ikasgelako giroa okerragoa izanen da, eta ikasgaiak ikastea zailagoa; beraz, nekezagoa izanen da nota onak lortzea. Azkenik, gatazkak behar bezala konpontzeko gaitasunik ez dugula sentituko dugu. 
Askatasunez aukeratu dugu eta ondorioak onartzen ditugu

